
ЎЛМАС ЖАМОЛ,  
“Дўстлик” ордени соњиби,  

Тожикистон ёзувчилар Иттифоќининг  
ўзбек бўлими мудири

 
“ШИНГИЛ САТРЛАР”дан  

“ДИЙДОР СОЃИНЧИ”гача

Мен Њасанбой Ѓойибнинг илк ижод намуналари би-
лан танишганимга чорак асрдан ошди. Ўшанда яхши бир 
ќалам соњиби етишиб келаётганидан хурсанд бўлган эдим. 
Шу йиллар давомида Њасанбой серќирра ижодкор си-
фатида шаклланди, ќалами ўткирлашди. Бугунги кунда 
шоир поэзиянинг турли жанрларида шеърлар яратмоќда. 
Унинг «Ватан обод», «Тасанно» каби мардоновор руњдаги 
ќўшиќлари, “Муножот”, “Саловат”, “Онажон”, “Ќисмат”, 
“Муњаббат” сингари илоњий ва инсоний муњаббатни васф 
этувчи лирик шеърлари Тожикистонлик ва Ўзбекистонлик 
њофизлар томонидан куйланиб келаётганлиги њам унинг 
ижоди элимиз юрагидан жой олганлигини билдиради.

Њасанбой замонавий шеърлар ёзиш билан бирга рус 
ва тожик шоирларининг шеърларини таржима ќилиб 
келмоќда. Бу њам бўлса унинг изланувчан ва интилув-
чанлигидан далолатдир. Дунё халќлари дўстлигини 
мустањкамлашда ижодкорларнинг алоњида ўрни бор.

Бир неча йиллар аввал Њасанбой 19-20асрларда Њисор 
водийсида яшаб ўтган Муњаммад Юсуф Маюсий, Сўфий 
Њисорий, Олимжон Њасрат, Ѓамгин, Парий, Жазбий каби 
шоирлар шеърларини ўзбек тилига ўгириб китоб шаклида 
чоп ќилди. Ушбу шоирлар шеърлари илк маротаба ўзбек 
тилига ўгирилгани билан ањамиятлидир.

Ўзбек адабиётининг сара асарларини тожик тилига, 
тожик адабиётининг гўзал намуналарини ўзбек тилига 

Њасанбой Ѓойиб

таржима ќилиш икки халќ адиблари учун анъанага ай-
ланган. Устозим Аширмат Назаров њам тожик шоирлари-
нинг шеърларини таржима ќилиб «Шингил сатрлар» номи 
билан китоб шаклида чоп этган эди. Тожикистон халќ 
шоири Сайидали Маъмур ўзбекнинг катта шоири, менинг 
дўстим Абдулла Орифнинг шеърларини тожик тилига 
ўгириб «Ихлос» номи билан чоп этган эди. Мен њам тожик 
адабиётиниг йирик вакиллари Мирзо Турсунзода, Боќи 
Рањимзода, Мўъмин Ќаноат, Аќар Њаким, Лоиќ Шерали, 
Мењмон Бахтий, Саидали Маъмур ва бошќа бир ќатор 
шоирларнинг шеърларини таржима ќилганман. Шунинг 
учун таржимонлик машаќќатини њис этаман.

Менинг назаримда ўз услубига, ўз вазнига эга шоир-
ларни таржима этган маъќул. Шундагина таржимон шоир 
шеъриятининг нозик сирларидан, бадиий мањоратидан 
бањраманд бўлади, таржима њам ўќимишли чиќади.

Менга Њасанбойнинг устоз Мирзо Турсунзода, Лоиќ, 
Гулрухсор, Гулназар Келди, Мењмон Бахтий, Сайида-
ли Маъмур ва Рањмат Назрий каби шоирлар ижодидан 
ќилган таржималари ёќди. Номлари зикр этилган шоирлар 
шеъриятда ўз мактабига эга бўлган шоирлардир. Юќорида 
мен анъанавийлик њаќида эслатган эдим. Фикримни да-
вом эттириб айтмоќчи бўлганим, тожик адабиётини ўќиб 
ўрганиш, тарѓибу ташвиќ этиш Тожикистонда яшаётган 
њар бир адиб учун њам ќарзу њам фарз бўлган амалдир. 
Мен шогирдим Њасанбой Ѓойибга ушбу йўлдаги ижо-
дий ишларида улкан муваффаќиятлар ва бардавомлик 
тилайман.

10.12.2016 йил, 
Душанбе шањри.

Дийдор соѓинчи

Муњаммадюсуф Маюсий
(1871-1967)

МАЊБУБИМСАН, Ё АЛЛОЊ!

Йўќликдан пайдо ќилган,
Иймонни ато ќилган,
Ишќида гадо ќилган,
Мањбубимсан, ё Аллоњ!

Эдим бир хамиртуруш,
Ато эттинг аќлу њуш,
Дединг «Оби таќво нўш»,
Матлубимсан, ё Аллоњ!

Аслим эди обу гил,
Бердинг ќулоќ, кўз њам дил,
Ќошингда мен кўп хижил,
Мањбубимсан, ё Аллоњ!

Айладинг Ќуръон ато,
Ул Ањмади Мустафо,
Бўлди бизга рањнамо
Мањбубимсан, ё Аллоњ!

Юбориб Жаброилни
Айирдинг њаќ, ботилни.
Поклагувчу кўнгилни
Каломимсан, ё Аллоњ!

Њасанбой Ѓойиб

Ќуръон билан айтиб роз,
Этдинг бизни сарафроз.
Шодлигимиз ќил дароз1,
Мањбубимсан, ё Аллоњ!

Эй Рањиму эй Рањмон,
Эй Худованди Ќуръон,
Эй Рањнамои инсон
Матлубимсан, ё Аллоњ!

Еру кўкни яратган,
Ќуёшдан нур таратган,
Бизларни азиз этган,
Мањбубимсан, ё Аллоњ!

Субњонимсан эй, Рањмон,
Ќилдинг бизни мусулмон,
Зикринг тилимда њар он,
Матлубимсан, ё Аллоњ!

Субњонимсан эй Рањим,
Ўзинг танњо илоњим.
Сенсан ёлѓиз паноњим,
Мањбубимсан ё Аллоњ!

1. Дароз - тожикчадан узайтир маъносида.

Дийдор соѓинчи

Сўфий Њисорий
(1878-1921)

Биз њама ёрдин ёмон эрдик ва лекин билмадик,
Барчадан шарманда жон эрдик ва лекин билмадик.
Бу не њолким не амал бор, не фаросат, не тамиз
Бадтарин ањли жањон эрдик ва лекин билмадик.
Зиќна феълимиз билан хеш таборни ранжитиб
Яхши сўзга безабон эрдик ва лекин билмадик,
Нафсни билмасдан туриб, сўфиликдан лоф уриб
Хулќи њайвондан ёмон эрдик ва лекин билмадик.
Гарчи бизнинг айбимиздан њеч кимса воќиф эмас,
Панд эшитмас, ѓўр инсон эрдик ва лекин билмадик.
Сўфий паришонлик билан сўйлади дил дардини,
Юртда сарсону сомон эрдик ва лекин билмадик.

Парий (Мулло Ражаб)
(1804-1854)

Нечун гулга дил берай, гуландомим бўлмаса,
Мастликдан ханда ќилай, маю жомим бўлмаса?
Не учун бошим урай кимса очмас эшикка,
Остонадан кирмасман дилоромим бўлмаса.
Соќиси йўќ кўзага не учун майл ќўйгум,
Майхонани нетарман, гар жононим бўлмаса?
Бошимга тупроќ сочиб, ќон йиѓламоќ не керак,
Хаста жонимга роњат ва оромим бўлмаса?
Шавќу завќ орзу айлаб, алданмоќќа на њожат,
Дилга таскин бергувчи хуш пайѓомим бўлмаса?
Шом аро суњбат бирла базми жамшед не керак,
Шаму парвона каби зеби шомим бўлмаса?
Мен нега ханда ќилиб, не учун хурсанд бўлай,
Кулфату ѓамдан њоли лањза, оним бўлмаса?
Хаста кўнглим бодасин талх айламай энди нетай,
Эй Пари, шаккар лабидан етгувчи болим бўлмаса?

Шариф Њисорий
(19-аср)

Эй дил, ишќда куймасанг, куйлашингдан не фойда?
Ўзингни ањли дард деб ўйлашингдан не фойда?
Дилинг ичра худодан ќўрќувдан њам асар йўќ,
Тун- кун номоз ўќи деб сўйлашингдан не фойда?
Экинга нима наф бор, беваќт ёќќан ёмѓирдан,
Ўлим келган чоѓи «хай-хай»лашингдан не фойда?
Дунё фиѓон, зорликнинг маќомидир, эй рафиќ,
Њашр куни зор йиѓлаб «вой»лашингдан не фойда?
Дедим: Тангрим, Шарифни ќулликка ќабул айла,
Деди: энди ќулман деб сайрашингдан не фойда?

Ѓамгин
(Мулло Муњаммадшариф)

(19-20-аср)

Бу кеча ѓамга ботиб, куйдим интизорликдан,
Берањм гулузор-ла рўй берган жудоликдан.
Аввалига дилдорим мени мафтун айлади,
Оќибатда сел бўлди ашким шашќаторликдан.
Умидсизлик домида эс-њушимни йўќотдим,
Бошдан то оёќ куйдим ишќида адоликдан.
Ўшал мањвашни ўйлаб, мудом юрарман ѓамгин,
Ѓамгусорим йўќ менинг танњо шу ѓарибликдан

Дийдор соѓинчи

Мирзо Олимжон Њасрат
(19-20-асрлар)

Сенсиз гулни гулшанда хор билурмиз,
Зикрингсиз тасбењни зуннор билурмиз.
Кимки неъматингга шукр ќилмаса
Оёќдан бош ќадар девор билурмиз.
Зоњидо, сўйлама ишќу вафодан,
Суратинг шунчаки инкор билурмиз.
Зањрин сочар бўлса йўќдир омонлиѓ,
Номардни њамиша мор билурмиз.
Фалакдан дили доѓ бу Њасратийнинг,
Фалакни дил каби афгор билурмиз.

Банда
(Домулло Имомиддин)

(19-20-аср)

Кетгил зоњид, икки олам ичра айш-ки бор мендан,
Май мендан, кўза мендан, мањфили васли ёр мендан.
Кўзларимдан оќќан ёшга тўлиб дашту биёбонлар
Дажла дарёсидек оќди, йиѓлашга ихтиёр мендан.
Пойингдан бир бўса олмоќ менинг олий орзуимдир,
Йўлга тушдим мен мастона бош оѓриѓи - хумор мендан.
Жафо сендан, ситам сендан, ѓам сендан, юз алам сендан,
Дуо мендан, вафо мендан, интиќлик, эътибор мендан.
Сендандир давру давронлар, сендандир шуњрату шонлар,
Дардкашлигу ѓамгусорлик, дийдаи интизор мендан.
Ўтди умри Банданинг гоњ Табрез, гоњ Нишопурда,
Ироќ мендан, Рум мендан, Яман мендан, Бухор мендан.1

1. фируз бўлиб-хушбахтлик билан.

Мирзо Турсунзода.
(1911-1977)

Шоиро, топсанг ёнишдан гар хабар,
Айлама ёнган оташдан сўнг њазар.
Ёнмоќликдан яралгуси оњан њам,
Бир учќундан таралгуси гулхан њам.
Пурњарорат бўлмаса гар офтоб,
Дунё бўлар эрди совуќдан хароб.
Бењарорат бўлса ул тош, дил эмас,
Дил очар ва пурсафо манзил эмас.
Бењарорат њеч не ўсиб унмагай,
Мисли гул яшнаб, очилиб турмагай.
Бењарорат лабда кулгу бўлмагай,
Маъшаладек юзда ханда урмагай.
Шоиро, бўлма ёнишдан сен малол,
Бул азобни дўст тутгайдир висол.
Ёнмасанг бунёд этиш мушкил бўлур,
Ёрга њам кўнгил тутиш мушкил бўлур.
Шеър жўш урмоѓи шарт фавворадай,
Ќалб ќўрида мисли оташпорадай.
Бош уриб дилдан туташгай дил томон,
Юмшатиб тош дилни айлар мењрибон.
Ёр билгай куймагу ёнмоќ надир,
Њам вафо дарсини ўрганмоќ надир.
Шоиро, топсанг ёнишдан гар хабар,
Айлама ёнган оташдан сўнг њазар.

«АЗИЗИМ»ДАН ПАРЧА

Бизлар мудом дўст ахтариб юргаймиз
Омонлигу сулњдан1 суњбат ќургаймиз.
Дўстлик бирла башар топгайдир роњат
Душманлик келтирар доим ѓам-офат.
Нотинч жойда нурин сочмагай офтоб
Нотинч ерни тарк этгуси файз шу тоб.
Бахтли њаёт, юксак парвоз тинчликдан,
Ќадр - ќиммат њамда эъзоз тинчликдан.
Дўстни синаб кўрган бўлсанг сафарда,
Хато бўлмас дил боѓласанг агарда.
Азизим, бошга тож айлагин дўстни,
Жигардек жонингга жойлагин дўстни.

1. Сулњ - тинчлик.

Носиржон Маъсумий

БАЙТЛАР

Азизим, мен томон бир бор нигоњ ќил,
Дилинг дардларидан мени огоњ ќил.

Ажиб ѓунчадањондирсан азизам,
Нечоѓлик хушзабондирсан азизам.

Лабларингдан бир бўса бер эй, сулув,
Ичган билан камаймас дарё суви.

Садаф ичра гавњардек мењринг дилда тутган макон,
Боиси ушбудир: дилим сенсиз яшай олмас бир он.

Илк бор онам сути билан сенинг мењринг туйган эдим,
Гулзорга ўрганган гулбондек мењрингга муштоќман, 

Ватан!

Офтоб оламни ёритган чоѓидек,
Билим одам учун олам чироѓидир!

Дўстлар хонадонингиз доимо обод бўлсин,
Хонадон ањлингиз њам некному шод бўлсин.

Мастон Шерали

ВАТАН

Тожикистон, ќайга бормай ќўлимдаги кўзгу ўзинг,
Ќайга бормай сенинг аксинг кўз ўнгимдан нари жилмас.
Ой биттадир, вале, сенинг моњинг1 гўзал эрур менга,
Ќуёш битта, вале, сенинг ќуёшингга тенг келолмас.

Эй, Ватаним, бир лањза њам ёдинг мени тарк айламас,
Сенинг ёдинг унутганлар мехринг билмас ўлик тандир.
Ѓарибликда ёдинг билан яшаганлар беватанмас,
Ќучоѓингда юриб, ќадринг билмаганлар, беватандир.

1. Моњ - ой.

Лойиќ Шерали
(1941-2000)

Сен бўлмасанг хаёлимда
Ѓазал айтмагай дарёлар.
Тириклик њам бўлур кўрксиз.
Шоирсиз ќолгай дунёлар.
Сен бўлмасанг хаёлимда
Муњаббат њам ќолар ёлѓиз.
Кўзларингнинг оловидан
Сўниб хор бўлгай у, афсус.
Сен бўлмасанг хаёлимда
Шеърларим њам бўлур барбод.
Менинг озурда бу жоним
Танњоликдан чекар фарёд.

www.ziyouz.com kutubxonasi



18

Њасанбой Ѓойиб

ЗАРАФШОНЛИК ДИЛДОРГА

Кўзларингнинг ќаърида
Куйдургувчи олов бор.
Суѓдлардан мерос ќадим
Олов каби бетакрор.
Куйдирдинг мени зоз-зор,
Эй зарафшонлик дилдор.
Кўзларинг оловидан
Ёноќларинг гулгундир.
Њижронингда ўртаниб
Жигару баѓрим хундир.
Дардим билурмисан ёр,
Эй зарафшонлик дилдор.
Ишќинг довулларида
Сарсон бўлиб юргайман.
Бир кун хоки пойингга
Бошим ќўйиб ўлгайман.
Эй, зарафшонлик дилдор,
Эй, зарафшонлик дилдор.

Гулрухсор

МУЊАББАТ

Билганингдек ўзинг мени, ўшалдирман, ўшалдирман,
Ошиѓи беќарор ўзим, гўзалдирман, гўзалдирман.
Њамон хумордир кўзларим, њамон анордир юзларим,
Бамисоли Самандар ќуш, гоњ учќун, гоњ оловдирман.

На шамшири фисќу фасод, на-да занжири бул ќисмат,
Тўсолмайди йўлларимни, менинг йўлим сен, муњаббат!
Эй муњаббат, эй муњаббат, азоблайсан мени фаќат,
Дил уйимда ќайѓуларим китоб янглиѓ бўлди ќат-ќат.

Эй муњаббат, эй муњаббат, бу оламда йўќдир мендек
Бирор ошиќ, бирор гадо!
Эй муњаббат, эй муњаббат, бу оламда йўќдир сендек
Бирор паноњ, бирор Худо!

МЕЗОН

Кўча хандон, уй зиндонлик нечун ёр?
Болаларга бўлсангизчи мењрибон.
Жоњиллару номардлар дунёсида
Аёлингиз-гулингиз истар посбон.

Ажал мудом тирикликдан ќарздордир,
Тирикликда етишинг мангуликка.
Олов янглиѓ дилингизни ёндиринг,
Ташнадиллар эришсин ёруѓликка.

Њаќ њукмини бизларга ўргатингиз.
Токим гуноњ йўлга кетмайлик кириб.
Муњаббатнинг кўзи бир-ла боќингиз,
Мен зерикдим ишќу њавассиз юриб.

Кўзингизла боќиб жумла жањонга
Мусаффолик, гўзалликни тилайин.
Ўлчаб сизнинг амал мезонингиз-ла
Олам яхши ёмонлигин билайин.

ЁДГОРЛИК

Кетганлардан бир сен ќолдинг
Ќолганлардан бир мурѓи Њаќ.
Ёдлар аро њазин ѓуруб,
Шодлар аро њусни шафаќ!

ДАЪВАТ

Кўзларим ишќинг-ла тўладир
Турфа ранг чечаклар унда бор.
Тонг чоѓи кўзларим боѓига
Лолалар тергали келгин ёр!

ЊАЁТ

Њаёт, бу – шеър эрур – шоир эмасмиз.
Њаёт, бу – мењрдир – моњир эмасмиз.
Њаёт, бу – парвози орзу ќушининг
Њайф бизга, њайф бизга тоир эмасмиз!

КЕТДИ МУЊАББАТ

Муњаббатсиз ќандай яшамоќ мумкин,
Бутунлай унутиб, унутилмасдан.
Ќандай яшаш мумкин лабда табассум,
Ишќдан кечиб, ортга ќайтмасдан?
Фаќатгина севги, фаќат у ќодир
Бизга тўѓри йўлни кўрсатмоќќликка.
Яшашга чорлар у, ўлимга чорлар,
Чорлагай ќайтадан тирилмоќликка.
Ботќоќ ичра ќолган балиќлар янглиѓ
Тоѓлар дарёсини ќўмсаб соѓиниб,
Мањкуммиз севмаган ёрла яшашга,
Ўзни алдаб, дилдан куйиб, овуниб.
Биллур ишќнинг пўлат дарвозасини
Таќиллатиб ноумид, ночор,
Ќандай ўз-ўзингдан ќочмоќлик мумкин,
Ўзлигингни унутмай такрор.
Ўз айбингла тушган дўзахда
Жаннатдан ёр келишин кутиб,
Ишќ дарахтин кесиб ташлашга
Куч топмасдан фиѓонинг чиќиб,
Адо бўлиб ишќнинг ўтида
Ќандай ўлмай ќолишлик мумкин?
…Кетди севги, ќолди дард, оѓриќ,
Севгисизлик дилни кемирар.
Энди ўзим яшайман танњо
Ёлѓизликнинг зањрин симириб.

(рус тилидан таржима)

Гулназар

ТОЖИКИСТОН

Тожикистон-ла
Мен миллатдирман.
Ному насабли
Бошавкатдирман.
Тожикистонсиз
Бемакондирман.
Ойу ќуёшсиз
Ломакондирман.
Булоќларисиз
Ташнажондирман.
Гўзал тоѓисиз
Нотавондирман.
Тожикистонсиз
Њеч кимим йўќдир.
Олам тўла ганж
Бир мирим йўќдир.
Тожикистонсиз
Мендан асар йўќ.
Тожикистонсиз
Мендан хабар йўќ.
Тожикистон-ла
Мен одамдирман.
Танњо деб айтманг,
Мен-оламдирман!

ШЕЪРИМ МЕНИНГ ИСЁН ЭРУР…

То муњаббат Вахшонзамин аёлидек сарсон экан,
Шеърим менинг исён эрур.
Токим аёл бешигида ажал юзи хандон экан,
Шеърим менинг гирён эрур.

Рўдакийнинг кўзларидек гулзордаги ѓунчалар-да,
Бу туннинг зулмати янглиѓ,
Токим афѓон шамоллари офатгари бўстон экан,
Шеърим менинг тўфон эрур.

Юрт тупроѓи обод, аммо, ќардош элнинг
Баѓрида юз фарёд экан,
То њамсоя соясининг жойи бизнинг майдон экан,
Шеърим менинг нолон эрур.

Токи гўдак ќўлларидан ќалам шавќи тушар экан,
Дилда ташвиш яшар экан,
Токи сўзнинг иморати омонату ларзон экан,
Шеърим менинг вайрон эрур.

Токи дили ќон Амудек мен паришон,
Гоњо бўлиб мен пушаймон,
Дил ќаъримда фиѓонларим пинњон экан,
Шеърим менинг зиндон эрур.

Тожикистон – она - юртим, менга тоза иймон экан,
Жоним ичра бир жон экан,
Токи Хўжанд, Хатлон, Раштон ўртасида сарсон экан,
Шеърим менинг урён эрур…

ТИЛ ЊАЌИДА

Дарий тили тожигимнинг нишонидир.
Икки жањон аро унинг жањонидир.
Санжар ила Чингизхондан кам бўлмаган
Тожикларнинг њам паноњи њам шонидир!

Сайидали Маъмур

ШОДЛИК ТУЃИЛГАН ОН 
Гулрухсорга

Сен дунёга ќоронѓу бир тунда келдинг,
Лабда ханда бирла ќутлуѓ кунда келдинг.
Яхч осмонин ёритганда юлдузчалар,
Заминига юлдуз сочиб, бунда келдинг.
Сен дунёга келдинг эзгу матлаб билан,
Ўзгача бир устод, ўзга мактаб билан.
Ќотиллигу ќонхўрликни истаб эмас,
Келдинг «кетсин зулмат» деган тилак билан.
Келдинг бирдан ёришди тун кундуз бўлиб,
Ќишлоќ ањли ќарши олди фируз бўлиб1.
Гарчи келган онинг фасли ќиш бўлса њам,
Сен келдинг Гул, бизлар учун Наврўз бўлиб.
Хуш келибсан, хуш келибсан эй мењрибон,
Эй, шоири озодаи давру замон.
Сен туѓилган кун «Зодрўзи дард» эмас, йўќ, йўќ,
Шодлик они бўлиб ќолгай доим, њар он.

1. Фируз бўлиб - хушбахтлик билан.

Мехмон Бахтий

ИФТИХОР

Эй њофизлар, куйлангиз тожиклар рўзѓоридан,
Даврон ободлигию тожик эътиборидан.
Мењнатимиз ганжини, њимматимиз файзини
Кўриб лол ќолсин олам, коримиз бароридан1.
Бу комронлиѓ давронлар, бу шод, хуррам замонлар,
Бир рамзи саодатдир тожиклар бањоридан.
Њофиз2 сўзининг сењри, Восеъ3 ѓайрати, мењри
Пок ва мусаффо эрур тожик чашмасоридан.
Оламнинг боќий кўшки, одамнинг вафо, ишќи
Бўлсин доимо баланд тожиклар кўњсоридан.
Ќулоѓингга чалинса фахру ифтихор куйи,
Билгинки дўст, бу оњанг элнинг ифтихоридан.

1. Ишимиз ривожидан.
2. Њофиз Шерозий.
3. Миллий ќањрамон.

www.ziyouz.com kutubxonasi



27

Дийдор соѓинчи

МАВЖИГУЛ

Сенинг битта кулгингга
Дилу жоним боѓладим.
Ишќу паймонинг истаб
Юрак- баѓрим доѓладим.
Мавжигул, Мавжигул!
Илњомим булоѓисан.
Мавжигул, Мавжигул!
Юзлари ќаймоѓимсан.
Келгин мени суйдиргин,
Келгин мени куйдиргин.
Севгимиз афсонасин
Бор дунёга билдиргин.
Мавжигул, Мавжигул!
Илњомим булоѓисан.
Мавжигул, Мавжигул!
Юзлари ќаймоѓимсан.

Камол Насрулло

МИЛЛАТ ЃАЗАЛИ

Ќаттиќ бошнинг садоси борму ё йўќ?
Бу заминнинг худоси борму ё йўќ?
Дунёда не ки мавжуд бор поёни,
Ѓамингнинг интињоси борму ё йўќ?
Њамма Беку Амиру Шоњу Султон
Бу юртнинг гадоси борму ё йўќ?
Бенаволиѓ жон-жонимиздан ўтди,
Дуторингнинг навоси борму ё йўќ?
Отилди сен томон дунё тошлари,
Бирор тошнинг садоси борму ё йўќ?
Улуѓларнинг даъвосин ќилган элнинг
Вале бирор пешвоси борму ё йўќ?
Барча дарднинг давоси бор ва лекин
Мањалбозлик давоси борму ё йўќ?
Њар ким ўзин «тождор» атар, бир бош йўќ,
Ѓурурнинг муттакоси борму ё йўќ?
Ќайга кетди юртим файзу эњсонинг,
Пирларингнинг дуоси борму ё йўќ?

КЕЧИР АЛЛОЊ

Ќўлимда май тутиб гоњо, кечир Аллоњ, кечир Аллоњ,
Айладим шўришу ѓавѓо, кечир Аллоњ, кечир Аллоњ.
Гоњо аччиќ, гоњида шўр, гоњо мастман, гоњо махмур,
Юрдим мен бесару бепо, кечир Аллоњ, кечир Аллоњ.

Гоњо устун келиб кўнгил, гоњо англаб, гоњо ѓофил,
Бўлдим ошиќ, бўлдим шайдо, кечир Аллоњ, кечир Аллоњ.
Мухаббат гар гуноњ бўлса, гуноњим њар нигоњ бўлса,
Эрурман лоиќи жазо, кечир Аллоњ, кечир Аллоњ.

Гоњо виждон азобидан ёр сочидек тўлѓонурман,
Топмай бир йўл, топмайин жой, кечир Аллоњ, 

кечир Аллоњ.
Ќайдам ќадам кўйдим бежо, неча жонга бериб озор,
Менман асли бир нобино1, кечир Аллоњ, кечир Аллоњ.

Имоним-ла ќолсам ёлѓиз, сўз айтмоќќа тилим ожиз.
Менман шармандаю расво, кечир Аллоњ, кечир Аллоњ,.
Гоњ ўзимга зиён айлаб, айбларимни нињон айлаб
Нобуд ќилдим дилимни, оњ, кечир Аллоњ, кечир Аллоњ.

Агар бир бор њолим сўрсанг, сўнгги сўзга изн берсанг,
Жавобим шул эрур танњо: кечир Аллоњ, кечир Аллоњ.

1. Нобино - кўзи ожиз.

Рањмат Назрий

ОНА, МЕНИ КЕЧИРГИН!

Бехабарман њолингдан
Она, мени кечиргин.
Ёрдамчинг йўќ ёнингда
Она, мени кечиргин.
Орзу њавас ортидан
Кетдим сендан олислаб,
Кексалик айёмингда
Она, мени кечиргин!
Осмондаги ой каби
Кўзингга уйќу келмас.
Тунлар ёлѓиз онингда
Она, мени кечиргин!
Барчамиздан сен жудо,
Ёлѓиз ёрингдир Худо.
Бошим фидо пойингга
Она, мени кечиргин!
Хаёлимда њар куни
Ќошингга мен борарман.
Шукр дейман борингга
Она, мени кечиргин!

ВАТАН ИШЌИ

Эй, жон ичра жоним, жоним фидойингдир,
Эй, ишќ, Ватанжоним, жоним фидойингдир.
Эй, жону жањоним, ёндиргин бу ќоним,
Мењрли осмоним, жоним фидойингдир.
Ќондаги тўфоним, эй мавжли туѓёним,
Эй, нурли маконим, жоним фидойингдир!
Эй, ќалбим оташи, ёндир обу гилим,
Куйдиргин забоним, жоним фидойингдир.
Бориму йўѓимсан, эй ишќим, Ватаним,
Ёндир хонумоним, жоним фидойингдир.
Майлига хок айла, сўнг майли пок айла,
Гўрсиз бу кафаним, жоним фидойингдир.

ДИЙДОР СОЃИНЧИ

Бу кеча сен учун
Яшамоќ истайман,
Майли осмонлардан
  ёмѓир ўрнига
Ёѓсин армонлар!

Кўкдаги њилолдан
  сенинг њаќќингга
Дуо сўрайман,
Майли сиримизни
Билсин осмонлар!

Бу кеча, кузакнинг шамолларида
Кўзларинг оловин
   кўрмоќ истайман.
Гарчи ќаламимдан
   тўкилди ѓамлар,
Йиллаб кўзларимдан
   кетмади намлар,
Вужудимда ќолган
   сабримни жамлаб
Дилим хотиридан вафо излайман!

Истайман, њажринг оловида тобланган
Ишќим олови
Сени куйдирсин.
Токим, сен њис ќилгин
Изтиробларим,
Чеккан азобларим,
Ѓам-ѓуссаларим.

Бу кеч сен мен бўлгин,
Мен-чи сен бўлай.
Розиман, њижрон ќийноѓида
Тил тортмай ўлай.
Дилларимиз доѓдир иккимизнинг њам.
Ишќинг - менинг жазом,
Ишќим - сенинг сазонг бўлди севгилим!

БЎРИНИСО БЕРДИЕВА1 МАРСИЯСИ

Мозорига гул экиб, эй азизлар йиѓлангиз,
Фалак сари кўз тикиб, эй азизлар йиѓлангиз.

Ўтли нигоњларидан ой нурлари тўлишса,
Кўзгусига шам ёќиб, эй азизлар йиѓлангиз.

Одамларнинг ѓамидан озурда дил эди у,
Мингпора дилга боќиб, эй азизлар йиѓлангиз.

Тош ёѓса њам осмондан, эгилмас эди боши,
Тасбењу дуо ўќиб, эй азизлар йиѓлангиз.

Тўдалар орасида озод бўзларди, энди
Жимликка кетди ўтиб, эй азизлар йиѓлангиз.

Бир замонлар маърифат боѓин обод этди деб,
Дардлашиб, кўз ёш тўкиб, эй азизлар йиѓлангиз.

1. «Маориф ва маданият» журналининг собиќ муњаррири, шодравон.

Мирзо Файзали

ВАЊДАТ НАВРЎЗИ

Офтоб таратмоќда зар, аршдан њимматдир бу,
Найсон таратар гуњар, файз ила њимматдир бу.
Замин рангин тус олди, яшилликка бурканди,
Њар гўша дилрабодир, њукми табиатдир бу.
Ўтди ќиш њам зар сочиб, келди бањор гул очиб
Лола-пиёлаи май, айёми ишратдир бу.
Етиб ќадами Наврўз, тенглашди кеча -кундуз,
«Ќирќ кунда ёќ» деган сўз, халќдан њикматдир бу.
Гул таќќан ќизларжон хуш, гул каби очиб оѓуш,
Бу манзара олар хуш, вањ, не офатдир бу!
Тўйдир, тўйи дењќон, њар чењра шоду хандон,
Наврўзи Тожикистон, Наврўзи Вањдатдир бу!

Зулфия Атойи

ИШЌ ТУЊФАСИ

Пичирлама ќулоѓимга жудоликдек хатоликни,
Билолмассан, билолмассан Атойидек адоликни.
Сен ишќимнинг худоси бўл, сен ишќимнинг атоси бўл,
Истамас дил сира энди саркашлик-бехудоликни.
Ќўлларингни чўз белимга, дилинг боѓлагин дилимга,
Изламагин зулфим аро ўзга ёрга гадоликни.
Ѓафлат босиб юрдик сарсон,гул умримиз топди хазон,
Дилинг бирла англа дилдор, овозин бесадоликни.
Юраклар тош, еру осмон муз ќотган бу даврон ичра,
Фикринг музин эрит, ташла энди кибру њаволикни.
Юрагимдан ќувват олиб, нур баѓишла вужудимга,
Кўрай десанг шу дунёда рўшноиликни, рўшноликни.
Аввалим охирим ўзинг, њам субњим њам шомим ўзинг,
Ўзимни бахш этиб сенга топдим њаќќа ошноликни.

ДАСТЁР

Товоќларни ювгандим
Бир товоќ кетди учиб.
Гулларга сув ќуйгандим
Гулдон њам синди тушиб.
Мошонга хашак бердим,
Товуќларга бердим дон.
Анча ёрдамим тегди,
Не иш ќолди онажон?

ШОИР МЕЪРОЖИ

Лоиќ асло кимсалар маќтовига муњтож эмас,
Њеч ќайси шоир журъати Лоиќи меърож эмас.
Шеърият оламида Лоиќ соњибтож эди,
То бу дам њам шеъриятда њеч ким соњибтож эмас.

ЊОФИЗДАН ГИНА

Айтгин Њофиз, айтгин нега њадя ќилдинг
Самарќанду Бухорони битта холга?1

Ёки дунё келажагин билганмидинг,
Бизлар учун шеъринг ўхшаб турар фолга.
Шояд шўхлик ќилгандирсан ёзган чоѓинг,
Шоњбайтингни ошиќликдан жўшиб ќонинг?
Ошкор айла Њофиз бизга муаммони,
Ё фаришта «омин» деган айтган онинг?
Афсус бугун авлодларинг бир њолимга
Самарќандни бермас - шундан баѓрим яро.
Афсус сенинг њимматингга турк фарзанди
Бухорони гардини њам кўрмас раво.

АВФ АЙЛА ИШТИБОЊИМИЗ

Эй Ватан, эй Тожикистон, авф айлагин гуноњимиз.
Хато йўлга боќќан бўлсак, авф айлагин нигоњимиз.
Баѓринг бўлди тилка-пора тиру тўплар тўфонидан
Ќуролимиз кечир бизнинг, авф айлагин сипоњимиз.
Гар тожу тахт бўлган бўлса жангу жадалларга сабаб,
Тахтимизни маъзур тутгин, авф ќил эгри кулоњимиз.
Жанглар ќилиб, жанглар кўриб, оќибатда ярашдик биз,
Тинчлигимиз њурматдан авф айла иштибоњимиз.

1. Њофизнинг машњур байтига ишора.

Низом Ќосим

Ватаним!
Тўрт томонинг њам мен учун ќибла.
Ўзинг айт,
Ќайси томонингга сажда ќилай?!

ГАДО

…Тонгги нони офтобдир,
Шомги нони моњтобдир.
Нон ќиссаси эса юзта китоб бўлажак.

ТИРИКЛИК

Юзлаб луѓат китобини вараќлаб
Унинг асл маънисин англолмадим.
Ё раб, недур тириклик –
Роњми?
Ё йўлма - йўл њасрату оњми?

* * *
Шеър айтаман, -
Ишќќа сиѓиниб.

Шеърим – ишќдир,
Ишќим – шеър.
Тонгим – шеърдир,
Шомим – ишќ.

Мењрим – ишќ,
Моњим –ишќ.
Тириклигим – Шеъру Ишќ.

Яхши биламан:
Ишќим Ишќ ёдида ќолажак!
Аммо Шеърим – Шеър ёдида ќоладими?
Буни Худо билади…

ТЎРТЛИК

Мен њар оч кимсадан бир нон ќарздорман,
Њар битта ќушчадан бир дон ќарздорман.
Барчадан озми кўп ќарзим бор, аммо,
Гулим, билсанг сендан бир жон ќарздорман!

* * *
Бир умр
Сендан аввал
Ќаламинг юрарди.
Энди эса ваќт ўтиб
Танњо асонг
Ќаламинг каби
Сендан аввал равона бўлар.

ЖАНГАЛДА

Тириклик гўзал жангал эди,
Биз ундан тез ўтиб кетдик.
Ўтиб кетдигу сўнгра пушаймон бўлдик:
Кошки, дарахтлар сингари
Умрбод илдиз отсайдик.

ЯКУНИЙ ЌИССА

Мен бошидан тушуниб олдим:
Содда экан якуний ќисса –
Етолмасман шомдан то сањар,
Ё сањардан шомга етмасман.

Султонмурод Одина

Гарчи бизлар бир замину бир ќутби даврондирмиз,
Дўстлар ушбу жањонда тўрт кунлик мењмондирмиз.
Маѓрурлигу дабдаба, кибру њавомиз билан
Мењмонлигимиз ќадрин билмаган инсондирмиз.
Тириклик талошида юз фитна барпо айлаб,
Ёлѓону найранглардан биз яна њайрондирмиз.
Тирикларга ўлмоќлик азалдан бир меросдир,
Лек ўзни талошларда ўлдиргувчи жондирмиз.
Ўзни олам мењвари атаб ѓурурланурмиз,
Аммо бир заррагина биз ќисми кайњондирмиз.
Жонон, ќадримиз билиб азиз тутайлик ўзни,
Гар бенаво гадомиз ё шоњу Султондирмиз.

* * *
Тушларимда кўрдим сани, жонон, келгин бедор оним,
То маќтанай, бу дунёда бордир дея менинг ёрим.
Кўргин булбул рашкида гул ќадањ каби очилмишдир,
Ё Худоё, кошки сен њам бўлсанг гулдек вафодорим.
Остонангга бош ќўйиб, сендан йироќ кетмасман,
Гарчи мени њайдасанг њам, гарчи берсанг њам озорим.
Не кулфатлар кўрди бошим, эй ёр сенинг ишќингни деб,
Тушмасин кимса бошига, ё Раб, менинг бу ањволим.
Сенинг ишќинг йўлида чеккан ранжу зорим њаќќи,
Ѓам жањонин Султонига айлагин лутф, эй, дилдорим.

Њидоятуллоњ Рањмоний

КЕЛ ЭЙ ЖОНИМ

Кел эй, жону дил, бўлгин жононим,
Кел эй, бўйи гул, бўлгин пинњоним.
Келиб илњом бергин ўзинг дилимга
Келиб бўлгин байти шаккарафшоним.
Олмосининг олмалари мисоли
Келиб яшнат менинг боѓу бўстоним.
Барча таъна ќилар беќарорсан деб,
Келиб бўлгин ўзинг ањду паймоним.
Њар дам сени кўрсам кўнглим ёришгай,
Тунда ойдек келиб бўл моњистоним.
Рањмонийнинг жони фидодир сенга
Кел эй, жоним, обод айла жањоним.

ЎЗИМДАН ХАТО ТОПДИМ

Эй Дўст, фармон айлагил, ўзимдан хато топдим,
Тириклик сўќмоѓида мен мушкулкушо топдим.
Вафо не унутгандим ѓафлатда юриб ѓофил,
Суњбатингни топдиму њам ишќу вафо топдим.
Тўѓри йўл деб ўйлабон кириб нафснинг йўлига,
Њамроњим бўлгач ўзинг, мен њам рањнамо топдим.
Хонамдан њам тор эди фикру андешам менинг,
Андеша оламингдан мен аќлу расо топдим.

Шўр тўла ёш оќарди кўзларим булоѓидан,
Кўзларингнинг нуридан мен нури шифо топдим.
Умр њар нафас бизни ўз ўтида ќовурди,
Сен-ла бўлиб њамнафас, ўзимга бањо топдим.
Волийо, Рањмонийга айтгил дўстдан бир хабар,
Зеро, айтганларингдан мен роњи Худо топдим.

БЕДОРМАН, ЭЙ ДЎСТ

Тунлар ёдинг ила бедорман, эй дўст,
Ёдингсиз дунёда мен хорман, эй дўст.
Жон жонимга сингиб кетгансан ўзинг,
Њар лањза сен бирла мен борман, эй дўст.
Хаёлимда кечар неча андешам,
Ишќингда њамеша иќрорман, эй дўст.
Ќўлинг ўпиб, тавоф айлайман десам
Вале ожиз њамда ночорман, эй дўст.
Ўзингдан ўзгага хор этма њаргиз,
Ишќингда туну кун мен зорман, эй дўст.
Гарчи жаннат бизга ошно эмасдир,
Зикрингда њамиша такрорман, эй дўст.
Рањмонийдек панд эшитгач Волийдан,
Танњо сенинг ўзингга ёрман, эй дўст.

ВОЛИЙ

Ул дўсти мењрибонга, биздан салом бўлсин,
Ул хуршеди осмонга, биздан салом бўлсин.
Бир зарра хок бўлсайдик, кошки пок бўлсайдик,
Поки икки жањонга, биздан салом бўлсин.
Йўлин йўќотганлармиз, гуноњга ботганлармиз,
Мадад бергувчи жонга, биздан салом бўлсин.
Бизлар ањли кибрмиз, дард ќошида ожизмиз,
Кечиргувчи Рањмонга, биздан салом бўлсин.
Гул каби очилмасдан, келди хазон фаслимиз,
Ул ќўли гул боѓбонга, биздан салом бўлсин.
Њўл-ќуруѓимиз кетди, не ќилган бўлсак ўтди,
Ўшал мушфиќ Яздонга, биздан салом бўлсин.
Волий, биз Дўст ёдида ќаноти синган ќушмиз,
Бизни яратган жонга, биздан салом бўлсин.

Њикматулло Ќудратов

ШУКРОНА

Мудом бир парча нонга шукрона ќиладурман,
Тупроѓи зар маконга шукрона ќиладурман.
Жањон томин ќуббаси эрур бизнинг томимиз,
Чин юракдан Яздонга шукрона ќиладурман.
Раштимнинг мевалари болдан њам ширин эрур,
Ноку себи Хубонга1 шукрона ќиладурман.
Тожик шеъри ќанотин ёзган эди Рўдакдан,2

Зарнисор Зарафшонга шукрона ќиладурман.
Њисори Шодмон мадњин куйлайди Њикмат Ќудрат,
Насли Олий Сомонга шукрона ќиладурман.

1. Себи Хубон - олма нави.
2. Рўдак ќишлоѓи - Абу Абдуллох Рудакий туѓилган ќишлоќ.

Муњаммадали Ажамиї

ЌАЙТИШ

Келаяпман
Асотирлар жангалидан
Яшил ва бањайбат бир дарахт мисол.
Япроќларим ѓариб ќушлар ќўшиѓин куйлар.
Њаќ зикрини илдизларимла
Сингдираман тупроќ баѓрига.
Илтимос, болталарни улоќтирингда-
Ишќ дарсига марњамат ќилинг!

АЁЛ

Сурат…
Аёл ќиёфасида
Њусннинг нињояси йўќ…
Магар, унинг ќўллари…
То мењрибон экан бу ќўллар
Аёл мангу ёшдир!

ЯПРОЌЌА ТАЪЗИЯ

Сўзларим миќдори шунчалик-
Бир дарахт ўлими учун
Япроќќа таъзия ёзаман…

САРГАРДОН

Кеча
Кўзларингнинг тубида
Не бўлса меники эди.
Бугун,
Ќўлларингнинг шањрида
Саргардонман!

Раъно Мубориз

ХУДО ЊОФИЗ

Кетар бўлдим бундан эй жон,Худо Њофиз, Худо Њофиз,
Гўзал юзлар бўлсин омон, Худо Њофиз, Худо Њофиз.
Бу бедардлар тузган даврон, бу мењри йўќ ѓўр оломон,
Яшайверсин бўлиб сарсон, Худо Њофиз, Худо Њофиз,
Неки хуш дамларим бўлди, туѓилди бари ѓамлардан,
Барчасига келди поён, Худо Њофиз, Худо Њофиз.
Оѓирдир менга тарк этмоќ, одамлардан йироќ кетмоќ,
Ёлѓизлик бу эрур њижрон, Худо Њофиз, Худо Њофиз,
Бир ќушчадек ќилсам парвоз, гарчи дилда умидим оз,
Баѓринг очгил менга осмон, Худо Њофиз, Худо Њофиз,
Сени кўзим ќароѓида ва ё дилим ардоѓида,
Асрагайман азиз инсон, Худо Њофиз, Худо Њофиз,
Ошиќликда умр кўрсам ва ё дарвеш бўлиб юрсам,
Мени ўртайди бир армон, Худо Њофиз, Худо Њофиз,
Њаќ хоњласа келиб Наврўз, балки яна учрашармиз,
Не тонг, келса ўшал даврон, Худо њофиз, Худо њофиз.

МЕН КЕЛАДИРМАН

Њарфни тайёр ќилинг, мен келадирман,
Шавќни бедор ќилинг, мен келадирман.
Хоњ маст бўлсин, хоњ паст бўлсин майлига бефарќ,
Жумлани њушёр ќилинг, мен келадирман.
Таблак чалиб жар солинг жумла жањонга,
Уйингиз бозор ќилинг, мен келадирман.
Бас етадир, ќошу ќабоќ ќилиб юриш, бас,
Чењрани гулнор ќилинг, мен келадирман.
Сурайёдан тушиб келмоќдаман мен,
Тарки ул хуштор ќилинг, мен келадирман.
Бас, баландлик, ќўним топай дейман заминда,
Ерни њамвор ќилинг, мен келадирман.
Андаккина мењр мени ќондира олмас,
Мењрингиз бисёр ќилинг, мен келадирман.
Ќошингизга келдим баланд тоѓлардан ошиб,
Ќабулни такрор ќилинг, мен келадирман!

Нуќра Суннатниё

ЁР ДЕДИНГ

Ёр дединг, ёр ќани?
Барчадин бедор ќани?
Нозил бўлган «Мен» ќани
Кўрсатгил такрор ќани?
Зоримиз эшитмаса
Иккимизнинг зор ќани?
Асли барчага аён
Пардали ул ёр ќани?
Кўп кездим хазон ичра
Булбули гулзор ќани?
Ѓунча каби очилган
Рози дили хор ќани?
Девор устида унган
Лоладек гулёр ќани?
Вужудим ичра пинњон
Ойинаи ёр ќани?
Чењрам гулдек гўзалдир,
Ошиѓи рухсор ќани?
Ёр дейсан, ёр ќани?
Зорим ўзинг, зор ќани?

ОНА, ОНАЖОНИМ

1
Онажон, онажоним менинг дили зоримсан,
Бу жањон ичра топган ягона ѓамхоримсан.
Доим авлиёлардан мен мадад истар эдим
Англадим, ки сен ўзинг танњо мададгоримсан.

2
Эй мењрибон онажоним, бўлгин доим саломат,
Йироќ бўлсин дилингдан алам, ранжу надомат.
Йўлингга кўз тутишлик жонимга нур баѓишлар,
Келиб уйим тўрида бўлгин чароѓи давлат.

3
Эй менинг насињатчим, мењрибон онажоним,
Сен ягона йўлбошчим азалдан то шу оним.
Њар тонг худо боѓидан дуоларинг туфайли,
Бошимга гул ёѓилар, сен - тахти Сулаймоним.

4
Онасини ёд этар, жамики халќи жањон,
Онасини ёд этар, њар пайѓамбару Султон.
«Онасизлик - балодир» деган калима њаќдир,
Мен балодин йироќман, онажоним, бўл омон.

СЕН ТУРГАН ГЎША

Ишќимнинг навбањори мисли чаман гуллагай
Дилимда настарину њам ёсуман гуллагай.
Шафаќдек ял- ял ёнар ишќ ўти нигоњимда
Ишќимнинг лолари баѓрида ќон гуллагай.

Димоѓимдир муаттар тоѓ гуллари атридан,
Мењр тўла дилимда ишќи Ватан гуллагай.
Гулсевар шоираман дил боѓимдан гул терсам
Бас дегунча дилимда боѓи сухан гуллагай.

Сен турган ва мен турган гўша
Сен турган гўшада жумла ёрондир,
Бахтинг-да очилган гулдек хандондир.
Мен турган гўшада эса ёлѓизлик,
Боѓимда топганим йиѓи, фиѓондир.

Сен турган гўшада гулоб ичарлар,
Шаънингни улуѓлаб шароб ичарлар.
Мен турган гўшада хоким хароблик,
Дилимнинг ќонини чун об, ичарлар.

Сен турган гўшада тинчлик, њаловат,
Руњинг дилинг бирла айлар мулоrат.
Мен турган гўшада аќлиму дилим
Муроса этолмай ўртагай фаќат.

Сен турган гўшада базм, дилбарим,
Руњинг баланд, солсам разм, дилбарим.
Мен турган гўшада юзларим сариќ,
Њасрат ёшларимдан њўлдир дафтарим.

Хайрандеш

ТОЖИКОНА

Файзли њамда бой эрур тожикнинг дастурхони,
Ширин њамда мазали есанг њар бурда нони.
Кел, дўстим ќадрлашни ўрганайлик бизлар њам,
Замини обод юртнинг мусаффодир осмони.
Ќайда бор бундай офтоб, бундай тупроќ, сув, њаво,
«Маснавию Маънавий» тожик руњи равони.
Њар кимга насиб этмас «Шоњнома»ни битишлик,
Бунинг учун керакдир Фирдавсийнинг иймони.
Таќдир экан наилож, афсус, жањонни тутди,
Тожикларнинг оњи-ю, алар доду фиѓони.
Эмомали Рањмон њам Сомоний ворисидир,
Унинг бир-ла ушалди тожикларнинг армони.
Эй, Хайрандеш, нега сен ѓазал битдинг десалар,
Айтгум: роњат баѓишлар тожигимнинг забони.

ДУНЁ ТОЖИКЛАРИ

Шукр Олий Сомонга, эй, дунё тожиклари,
Келинг Тожикистонга, эй, дунё тожиклари.
Балхдан Бухорагача бизларни бирлаштирган,
Рањмат Олий Рањмонга эй, дунё тожиклари.
Ѓарбу Шарќдан келинг деб Ватандан хабар етди,
Парижу Вашингтонга, эй, дунё тожиклари.
Орийликнинг файзидан, ошноликнинг фазлидан,
Мушкул кўчсин осонга, эй, дунё тожиклари.
Форум њам бўлди форам, диллар бўлди шод, хуррам,
Бошлар етди осмонга, эй, дунё тожиклари.
Тожик тожини ќўйса, кимнинг њам ќўли етгай,
Хуршед ќадар осмонга, эй, дунё тожиклари.

Усмон Сабзов

ЊИСОРИМ

Жону дилим нисоринг, Њисорим-зарнисорим,
Турсунзода шеърлари фахрим ва ифтихорим.
Дењќону њунармандингмењнатдан шухрат топди,
Уларнингмењнатидан обод эрур рузѓорим.
Сенинг кўркам чиройингменга илњом бахш этгай,
Муњаббат маъвосисан мангу бањор диёрим.
Сенингњуснингга њусн ќўшгай вафоли халќим,
Файзингдан сарфарозман Њисорим-файзборим.
Эл њам мудом хушнуддир лутфу эњсонинг билан,
Ватанда шухрат топдинг номдорим–Њисорим!

Саидмурод Расулий

ВАТАН ТАРОНАСИ

Умиду ифтихоримиз
Шукуњу эътиборимиз.
Ќуввату иќтидоримиз
Ватан ўзинг, ватан ўзинг!

Ўхшаши йўќ ажиб диёр,
Жондан азиз дилхуш, дилдор.
Шодлигим боиси такрор
Ватан ўзинг, ватан ўзинг!

Тинчлик диёри – њур макон,
Дардимизга ўзинг дармон.
Ќалбимдасан њар лањза, он
Ватан ўзинг, ватан ўзинг!

Ањлиддин Њисорий

ЭНГ ГЎЗАЛ СЎЗ

Садаф танамдан жон гавњаримгача
Фикру хаёлимда яшайди Ватан.
Дедилар, сўйлагил: «Ватан»дан ўзга
Тилимга келмади гўзалроќ сухан.

ОНА ЌАЛБИ

Она ќалби бамисоли офтоб эрур,
Лим-лим тўла эзгуликдан савоб эрур.
Дунёда не бордир ундан улуѓ,
Њар бир њарфи юзлаб достон, китоб эрур.

ОНА ТИЛИ

Болалик чоѓимда шўх эдим жуда
Бир сўзни эшитгач тортдимку зийрак.
Бир ѓариб айтарди: « Дунёда бахт йўќ,
Ўз она тилингдан сўзлашдан бўлак».

ИЛМ ВОЖИБ ЭРУР

Илм вожиб бўлди ањли замонга,
Ёшму у ё ќари, њар битта жонга.
Олимга шоирлик вожибмас, аммо,
Олимлик вожибдир њар бир шоирга.

ИЗЛАБ ЎТДИМ

Орзуларга тўла дилни нима ќилай,
Мудом ярим бу кўнгилни нима ќилай?
Тирикликнинг талотумли тўфонида
Излаб ўтдим танњо Гулни, нима ќилай?

Абдуќањњори Ќосим

ОНАЖОНИМ КЕЛ

Кулбаи вайронамга Онажоним кел, кел,
Озурда афсонамга Онажоним кел, кел.
Келсанг агар ёнимда ќолгин сен мењрибоним,
Тахт бўлгин бу хонамга Онажоним кел, кел.
Ёдинг ила кўксимда ѓам нола ќилар доим
Эшиксиз вайронамга Онажоним кел, кел.
Шодлик кунларимда њам кўзимдан ёш тўхтамас
Девонаман, ёнимга Онажоним кел, кел.
Гарчи ота бўлсам њам ќошингда боладирман
Бу њоли њайронимга Онажоним кел, кел.
Томоѓимга келди жон, њижронингда онажон
Бу тўлган паймонамга Онажоним кел, кел.
Бењосил хирмонимга боќиб Ќањњор ќондирман,
Бу донсиз хирмонимга Онажоним кел, кел.

ОНАЖОНИМ

Онажоним, бу кеча мен бир туш кўрсам,
Кўзларинг њам ёшли ўзинг бедор эдинг.
«Нечун йиѓлаяпсиз она?»- дея сўрсам,
Дединг: «Ўѓлим, кўрдим сени, бемор эдинг».
Онажоним, сенсан ёлѓиз ѓамгусорим,
Дунё ичра дунём ўзинг, вафодорим.
Сен кетдингу онажоним, ќолдим, танњо
Кўзларимга дунё бўлди тор, зим-зиё.
Кўзларимга тўтиёдир хоки пойинг,
Изларингдан мен ќайтадан бўлай бино.
Онажоним, сенсан ёлѓиз ѓамгусорим,
Дунё ичра дунём ўзинг, вафодорим.
Бу жањонда она каби йўќ мењрибон,
Ѓамхўр йўќдир, мушфиќ йўкдир, йўќ азиз жон.
Онам изи гардига њам арзимайди
Юзлаб халта зару тилло њеч дам, њеч он.
Онажоним, сенсан ёлѓиз ѓамгусорим,
Дунё ичра дунём ўзинг, вафодорим.

Садри Умар

Бободењќон дунёси - дунёдир шоирона
Бободењќон маъвоси - маъводир шоирона.
У бирла суњбат ќилмоќ, њолига назар ќилмоќ
Шоирликка ќайтмоќдир - эњёдир шоирона.
Мењнатин њосилидан эрур бозорлар арзон
Унинг туфайли дилкаш савдодир шоирона.
Билсанг унинг номидан улуѓ ном йўќ дунёда
“Бободехњќон” каломи володир шоирона.
Элу юрт ризќин ўйлаб андиша ќилар мудом
Орзу нияти юксак – “боло”дир1 шоирона.

1. Боло - баланд.

Эмомалї Мирзоев

ШОИР ВА РАССОМ

Бор эди шоир жуда сарватли
Ќасру боѓли, бењисоб давлатли.
Тузди у ўз шеърларидан бўстон.
Бўлсин дея номим эл ичра достон.
Нашр ќилмоќ истади у бир китоб
Рассом топиб айлади унга хитоб:
«Наќшу ороиш бергин сен чунон,
Токим бўлай эл аро олинишон».
Гўзал эди китобнинг њар сурати,
Оламни тутди китоб шуњрати.
Аммо «Рассом ким?» дея ањли жањон
Шўришу ѓавѓо ќилар эрди чунон.
Наќшлар эл кўнглини масрур айлади.
Њамда рассомни машњур айлади.
Аммо шоир мењнатидир бенишон,
Кимса сўрмас номини мутлоќ, ишон!
Кимки енгил обрў топмоќдир иши,
Унга ибрат эрур шоир ќилмиши.

ДИЛ ВУЛЌОНИ

Дил оташи вулќондан кучли
Гарчи кўзга ташланмаса њам.
У портласа тутгай оламни
Ўчирмоќќа юзта одам кам.

Муродали Собир

ТАМАЪ

Тамаъ деганлари шамшердир кескир
Пора-пора ќилар одамни бутун.
Хушбахт бўлай десанг агарда дўстим,
Тамаъдан њазар ќил, бўл ундан устун.

МОЊИ ТОБОН

Малак, юзинг эрур моњи тобоним
Мудом йўлингдадир чашмим равоним.
Минглаб гул навига димоѓим тутиб
Сенинг атринг излаб ўтар њар оним.

Фархунда

ЭЙ ТУРНАЛАР

Эй турналар, ёрим томон сафар ќилинг
Борган чоѓда ёр њолига назар ќилинг.
Неча бањор ўтди ёрни кўрганим йўќ
Ањволимдан сизлар унга хабар ќилинг.

Тилагим шу ёрим доим омон бўлсин
Гулдек яшнаб очилсину шодон бўлсин.
Бу умидли дунё ичра ёлѓиз жонман
Умидларим бир-ла умри равон бўлсин.

Эй турналар, ёрим сари парвоз этинг
Гулбоѓимдан ул ёримга гуллар элтинг.
Айтинг ёрга ул њамиша ёдимдадир
Нурли офтоб янглиѓ мудом ёнимдадир.

Сирожиддин Икромий

КЕЛ ЯНГИ ЙИЛ

Кел, янги йил, бизлар учун сафо бўлгин,
Ѓамдан ќаро кeнгилларга зиё бўлгин.
Тарафкашлик дол айлади ќоматимиз,
Келиб мажруњ танимизга шифо бўлгин.
«Ќаерликсан?» деган савол дилни эзар,
Келиб дўстлик, иноќликдан садо бўлгин.
Мењру шафќат, оќибатдан ном- нишон йўќ,
Муњаббат бўл, садоќат бўл, вафо бўлгин.
Неча гумроњ юз ўгирди ўз динидан,
Кел, янги йил, дуруди Мустафо бўлгин.
Улуѓларга на њурмат бор, на эътибор,
Бефарќликдек хатога интињо бўлгин.
Ѓурбатларда ризќ ахтариб бўлдик сарсон,
Барчамизга файзу эњсон, сахо бўлгин.
Миллатимнинг кўпдир дилда дард, алами
Кел, янги йил, дардимизга даво бўлгин.

Њалим Сайёњ

ТЎРТЛИКЛАР

Ёшлик ўтиб борар бирма-бир, кам-кам,
Мени чулѓаб борар њасрат њамда ѓам.
Кўнгил дардидану дунё ѓамидан
Икки кўзим эрур доимо пурнам.

* * *
Мен мансаб ортидан юрмадим њаргиз,
Мансабпарастларга лоќайдман њамон.
Совуќ, ќаттиќ њамда баланд бўлса њам
Тарма њам ќуртлашдан топмагай омон.

* * *
Дарё соњилида, чинор остида
Ёру нигоримсиз танњоман, ёлѓиз.
Ёлѓизликда њаёт мазмуни йўќдир,
Ќани май бўлсаю њамда жонон ќиз.

* * *
Томчи сув суякка айланармиди
Њукмингсиз бўлсайди жумлаю жањон.
Ибодат ќиламан жамоат билан
Ќошингда топширай дея имтињон.

* * *
Варзоб шеърим сингари атойи худо эрур,
Унинг њар ќатра суви дардимга даво эрур.
Чиќќин тоѓлар баѓрига, боќќин чирой, сењрига
Њар мозорининг тоши моили дуо эрур.

